কালিগঞ্জের বসন্তপুরে বিনোদন কেন্দ্র পার্ক স্থাপনের জন্য বিশেষ আলোচনা সভা অনুষ্ঠিত হয়েছে। বুধবার বেলা ১২টায় উপজেলা নির্বাহী কর্মকর্তার সম্মেলন কক্ষে এই সভা অনুষ্ঠিত হয়। উপজেলা নির্বাহী কর্মকর্তা মোজাম্মেল হক রাসেলের সভাপতিত্বে আলোচনা সভায় বক্তব্য রাখেন উপজেলা পরিষদের চেয়ারম্যান সাঈদ মেহেদী, বিশিষ্ট সাহিত্যিক ও প্রাবন্ধিক অবসরপ্রাপ্ত অধ্যাপক গাজী আজিজুর রহমান, কালিগঞ্জ শিল্পকলা একাডেমীর সাধারণ সম্পাদক সুকুমার দাস বাচ্চু, মথুরেশপুর ইউপি চেয়ারম্যান মিজানুর রহমান গাইন প্রমুখ। আলোচনা সভায় উপজেলা নির্বাহী কর্মকর্তা বলেন, উপজেলা এলাকায় সাধারণ মানুষের সুস্থ বিনোদনের জন্য কোন পার্ক না থাকায় জেলা প্রশাসক এস এম মোস্তফা কামালকে বিষয়টি অবহিত করলে সিমান্ত এলাকায় রামজননী ভবন কেন্দ্রীক অবস্থিত সরকারের খাস খতিয়ানভুক্ত জমিতে ইকো পার্ক স্থাপনের জন্য মৌখিকভাবে সম্মতি প্রদান করেন। তিনি আরো বলেন, শ্যামনগরের মুন্সিগঞ্জে আকাশ নীলা ও পর্যটকদের জন্য সুন্দরবন রয়েছে, দেবহাটায় রয়েছে রূপসী বাংলা পিকনিক স্পট। আবার আশাশুনিতে পার্ক রয়েছে কিন্তু কালিগঞ্জে ক্ষেত্রে শূন্যতাই রয়ে গেছে। কালিগঞ্জে পর্যটনের বিকাশ এবং যুবসমাজকে মাদকের ছোবল ও অপরাধ থেকে দূরে রাখতে সুস্থ বিনোদনের ব্যবস্থা করতে এমনই উদ্যোগ নেওয়া হয়েছে। কালিন্দী, ইছামতি ও কাঁকশিয়ালী নদীর ত্রিমোহনায় সুন্দর পরিবেশে পার্ক স্থাপন করা হলে ভ্রমণপিপাসু ও বিনোদন প্রেমী মানুষদের মিলনমেলায় পরিণত হবে।

